
KICHIK BIZNES SUBYEKTLARINING 
INNOVATSION LOYIHALARNI 
MOLIYALASHTIRISH YO‘LLARI

Annotatsiya: Maqolada kichik biznes subyektlarining innovatsion loyihalarni moliyalashtirishda tijorat banklarining roli 
oʻrganib chiqildi. Loyihalarning samaradorligini oshirish va ularni takomillashtirishdagi muammolari hamda kelajakdagi 
istiqbollari aniqlab olindi. Kichik biznes subyektlarining innovatsion loyihalarni moliyalashtirishda rivojlangan xorijiy mam-
lakatlar tajribasi oʻrganildi. Tijorat banklari tomonidan kichik biznes subyektlarining innovatsion loyihalarni moliyalashtirish 
yuzasidan amaliy taklif va tavsiyalar ishlab chiqildi.

Kalit soʻzlar: kichik biznes subyektlari, innovatsiya, investitsiya loyihasi, tijorat banklari kreditlash amaliyoti, innovatsion 
faoliyatni boshqarish, kredit portfeli.

Abstract: The article examines the role of commercial banks in financing innovative projects of small businesses. The 
problems of increasing the efficiency of projects and their improvement, as well as their future prospects, were identified. 
The experience of developed foreign countries in financing innovative projects of small businesses was studied. 
Commercial banks developed practical proposals and proposals for financing innovative projects of small businesses.

Key words: small businesses, innovations, investment project, credit practice of commercial banks, management of 
innovative activities, credit portfolio.

Аннотация: В статье рассматривается роль коммерческих банков в финансировании инновационных проектов 
субъектов малого предпринимательства. Были обозначены проблемы повышения эффективности проектов и их 
совершенствования, а также их дальнейшие перспективы. Изучен опыт развитых зарубежных стран по финан-
сированию инновационных проектов субъектов малого бизнеса. Коммерческие банки разработали практические 
предложения и предложения по финансированию инновационных проектов субъектов малого предприниматель-
ства.

Ключевые слова: субъекты малого предпринимательства, инновации, инвестиционный проект, кредитная прак-
тика коммерческих банков, управление инновационной деятельностью, кредитный портфель.

K I R I S H
Mamlakatdagi ijtimoiy-iqtisodiy hayotni kichik biznes subyektlarisiz va ularning innovatsion loyihalarsiz 

rivojlantirish qiyin. Ularni moliyalashtirishda tijorat banklarining roli muhim ahamiyat kasb etadi. Sababi, tijorat 
banklari innovatsion loyiha ishlab chiqaruvchi hamda xizmat ko‘rsatuvchi korxonalarni kredit mablag‘lari bilan 

ta’minlab, mamlakatimizda innovatsion loyihalarni moliyalashtirishda asosiy pog‘ona vazifasini bajaradi va shu 
orqali jamiyatda umumiy makroiqtisodiy barqarorlikni ta’minlashga o‘z hissasini qo‘shadi.

Mamlakat iqtisodiyotini modernizatsiya qilish sharoitida tijorat banklari tomonidan innovatsion loyihalarni 
moliyalashtirishning ahamiyati yildan yilga oshib bormoqda. Tijorat banklarining kreditlari yordamida iqtisodi-
yotning muhim tarmoqlari moliyalashtirilmoqda, yangi innovatsion loyihalar bilan faoliyat ko‘rsatuvchi korxo-
nalar barpo etilmoqda, innovatsion texnologiyalarga asoslangan ishlab chiqarish va xizmat turlari joriy etil-
moqda, shuningdek, yangi mahsulot turlarini yaratish ishlari rivojlantirilmoqda.

Tijorat banklarining innovatsion va investitsion loyihalarni moliyalashtirishdagi roli borasida Prezidentimiz 
Sh. Mirziyoyev “Bank investitsiya faoliyatiga o‘z mablag‘lari bilan birga tashqaridan moliyalashtirish manbalarini 
jalb etish bo‘yicha chora-tadbirlar ishlab chiqishi kerak”, deb ta’kidlagan. Shuningdek, mamlakatda 2020-yilni 
“Ilm ma’rifat va raqamli iqtisodiyotni rivojlantirish yili”, deb e’lon qilinishi, hamda uning dasturida innovatsion 
loyihalarni keng tatbiq etish va ilm-ma’rifatni qo‘llab-quvvatlash masalalari inobatga olingani, iqtisodiyotning 
rivojlanishini ta’minlashdagi bosqichlarda innovatsion loyihalarni moliyalashtirish masalalari ko‘tarilgani tad-
qiqotning bugungi kundagi dolzarbligini belgilab beradi.

So‘nggi yillarda mamlakat iqtisodiyotini rivojlantirish yo‘lida tijorat banklari tomonidan kreditlash hajmi bir 
necha o‘n marotaba ko‘paydi. Biroq, rivojlanish va taraqqiyot jarayoni raqobatning shiddatli tus olishi bilan 
bog‘liq muammolar asosida mukammallashib boradi. Banklar tomonidan innovatsion faoliyat bilan shug‘ul-
lanadigan korxonalarning loyihalari likvidlik darajasi past deb baholanmoqda, bu esa ularga kredit ajratishda 
muammolarni keltirib chiqarmoqda. Ushbu muammolarni hal qilish yo‘llari va yangi innovatsion loyihalarni moli-
yalashtirish hamda boshqarish usullarini ilmiy-nazariy va uslubiy jihatdan chuqur o‘rganish muhim vazifa hi -
soblanadi.

M A V Z U G A  O I D  A D A B I Y O T L A R  T A H L I L I
“Innovatsiya” atamasi (lotincha “innovato” so‘zidan olingan) yangilash va yaxshilash degan ma’noni 

anglatadi. Innovatsiya – yangi deb qabul qilingan madaniyatning moddiy yoki nomoddiy qiymati sifatida angla-
nadi.

Iqtisodchi olimlarning fikrlariga to‘xtalib o‘tadigan bo‘lsak, quyidagi xorijlik olimlar “innovatsiya” tushun-
chasini turlicha talqin qilganlar:
• I.L. Balabanov “innovatsiya” bu – nazorat qilinadigan, rejalashtirilgan usul bo‘lib, yangi texnika, texnologiya, 

ishlab chiqarish, mehnat va xizmat ko‘rsatish shakllariga kapital kiritishdan olinadigan natijani anglatadi, 
deb tushuntiradi.

• A.B. Borisov esa “innovatsiya” texnologiyalarning yangi turlarini ishlab chiqish, yaratish va tarqatish, hamda 
yangi tashkilot shakllarini joriy etishga qaratilgan ijobiy faoliyat natijasi, deb hisoblaydi.

• O‘zbekistonlik iqtisodchi-olimlar R. Gimush va F. Matmurodovlar esa “innovatsiya” deganda yangilik kiritish 
va yangilikni amaliyotga joriy etish degan ma’noni anglashi haqida aytib o‘tganlar.

• B.E. Toshmurodova va N. Jiyanovalarning fikriga ko‘ra, “innovatsiya” faqat texnik izlanishlar bilan chek-
lanmay, balki korxonalarning ish usulidagi yangiliklarni ham o‘z ichiga oladi.
Jahon banki innovatsiyani texnologiyalar yoki jamiyatdagi yangi narsalarning amaliyotga joriy qilinishi sifa-

tida tushuntiradi (World Bank Report, 2010).
G. Popov esa innovatsion faoliyatni tugallangan ilmiy-tadqiqotlar va ishlanmalarning natijalarini amaliyotga 

joriy qilish orqali mahsulot ishlab chiqarish uchun erishilgan ilmiy-texnik yutuqlarni qo‘llash deb tushuntiradi.
So‘nggi yillarda butun dunyoda moliyaviy-iqtisodiy inqiroz sharoitida innovatsion loyihalar va innovatsion 

faoliyatning ahamiyati yanada ortdi. Bu holat mamlakatimizda banklarning innovatsion faoliyati va umuman 
davlatning innovatsion siyosatida ijobiy o‘zgarishlar vujudga kelishiga olib keldi.

Mazkur soha vakillarini qo‘llab-quvvatlash maqsadida tijorat banklari tomonidan innovatsion loyihalarni 
kreditlash va mamlakat iqtisodiyotini modernizatsiya qilishda ularning roli bugungi kunda dolzarb masalalardan 
biriga aylandi.

Shu o‘rinda iqtisodchi olim R.X. Karlibayevaning fikriga ko‘ra, iqtisodiy islohotlar sharoitida milliy iqtisodi-
yotni modernizatsiya qilish, mahsulot ishlab chiqarish sur’atlarini oshirishga qaratilgan siyosatni faollashtirish 
zarur.

Fikrimizcha, milliy iqtisodiyotni rivojlantirish va yangi ishlab chiqarishni tashkil etishda bank kredit resursla-
rini jalb qilish dolzarb masaladir. Chunki yangi ishlab chiqarishni tashkil etish uchun yirik moliyaviy imkoniyatlar 
talab etiladi. Ushbu moliyalashtirish masalasi korxonalarga kreditlar berish orqali hal etilishi mumkin.

O‘zbekistonda innovatsion g‘oyalarni kreditlashga muhtoj korxonalar soni so‘nggi yillarda ortib bormoqda. 
Kredit resurslari aylanma vositalarni emas, balki strategik rivojlanish dasturlarini moliyalashtirishga yo‘naltirilishi 
nazarda tutiladi. Bu holatda kredit resurslari yuqori riskli bo‘lib, daromadlar tijorat loyihalarini amalga oshirish 
natijasida shakllanadi.

Bugungi kunda tijorat banklarining kredit siyosati va korxonalarni kreditlash amaliyotidagi kamchiliklar, 
jumladan, respublikadagi banklarning kreditlash tartibi xalqaro standartlarga mos kelmasligi, rivojlangan dav-
latlar tijorat banklari tajribasining tatbiq qilinmasligi ushbu maqola mavzusining tanlanishiga sabab bo‘ldi. Shu 
sababli, tijorat banklarining bugungi kunda kichik biznes subyektlarini kreditlashdagi muammolarini aniqlash, 
xorijiy banklar kreditlash tajribalarini o‘rganish va O‘zbekiston banklarida bu amaliyotlarni joriy etish bo‘yicha 
ilmiy takliflar ishlab chiqish ushbu maqolaning dolzarbligini ta’minlaydi.

T A D Q I Q O T  M E T O D O L O G I YA S I
Tadqiqot jarayonida innovatsion loyihalar bilan faoliyat ko‘rsatuvchi korxonalarning mamlakat iqtisodi-

yotidagi o‘rni, rivojlanishi, o‘ziga xos xususiyatlari hamda unda aholi bandligini aniqlash bo‘yicha dialektik va 
tizimli yondashuv, kompleks baholash, qiyosiy va solishtirma tahlil, statistik va dinamik yondashuv hamda 
guruhlash usullaridan foydalanildi. Mamlakat iqtisodiyotiga ijobiy ta’sir ko‘rsatuvchi kredit hajmini aniqlash, 
shuningdek, innovatsion loyihalar, xususan, real sektorga ajratilgan kreditlarning YAIMga ta’siri qay darajada 
ekanligi ekonometrik tahlil qilindi.

Mazkur tadqiqotning amaliy ahamiyati shundaki, milliy o‘sishni ta’minlash uchun mamlakat yalpi ichki mah-
sulotining miqdoriy o‘sishi 2025-yilga borib 350 trln. so‘mga yetishi kutilmoqda. Ushbu natijaga erishish uchun 
banklardan talab qilinadigan jami kreditlar miqdori 25,543 trln. so‘mni tashkil etishi aniqlandi.

Iqtisodiyotning barqaror sur’atlarda rivojlanish omillaridan biri innovatsion loyihalarni moliyalashtirishdir. 
Ushbu jarayonda aholi bandligining oshishi va bu ko‘rsatkichlarni solishtirma tahlil qilish orqali tegishli tavsiyalar 
ishlab chiqish ham muhim ahamiyatga ega.

T A H L I L  V A  N A T I J A L A R
Jahon banki maʼlumotlariga koʻra, 2020-yilda innovatsion loyihalar asosida faoliyat koʻrsatadigan kor-

xonalarning bank kreditlariga boʻlgan talabi rivojlanayotgan davlatlarda birmuncha yuqori hisoblanadi. Rivoj-
langan davlatlarda oʻrtacha 40 foiz korxonalarning kredit olishga ehtiyoji mavjud boʻlsa, Sharqiy Yevropa va 
Markaziy Osiyo mamlakatlariga ushbu koʻrsatkich 45% dan 60% gacha boʻlganligini kuzatish mumkin. Shu 
bilan birga, kreditlash jarayonida garov talab etilishi rivojlangan mamlakatlarda oʻrtacha 60% dan yuqori boʻlsa, 
Sharqiy Yevropa va Markaziy Osiyo mamlakatlarida oʻrtacha 80% dan yuqoriligini koʻrsatish lozim.

Yuqoridagi davlatlar tajribasidan kelib chiqqan holda kichik biznes subyektlarining innovatsion loyihalarini 
kreditlash aholining turmush darajasini oshirish, aholi bandligi, ularning iqtisodiy faolligini oshirish kabi aniq 
ijtimoiy-iqtisodiy muammolarni hal qilishga yoʻnaltirilishi lozim. Dunyo amaliyotida sinalgan investitsion kredit-
lashning tajribasidan Oʻzbekiston Respublikasida ushbu yoʻnalishdagi bozorning shakllanayotganligi sharoitda 
uning ijobiy tomonlaridan foydalanish nazariy va amaliy jihatdan muhim manba boʻlib xizmat qiladi.

MDH mamlakatlarini misol qilib olganda Belorussiyada 2007-yilda “Innovatsion rivojlanish davlat dasturi”-
ning qabul qilinishi bilan ilmiy ishlanmalarning tijoratlashtirilishi respublikada innovatsion faoliyatning rivojla-
nishiga olib keldi. Mamlakat innovatsion infratuzilmasi ushbu sohadagi maslahat xizmatlari, axborot va tashkiliy 
yordam koʻrsatuvchi 80 dan ortiq kompaniyalarni tashkil qiladi. 

Belorussiyada innovatsiyalarni moliyalashtirish asosan kichik biznes subyektlari tomonidan o‘z mablag‘lari 
va budjet mablag‘lari asosida amalga oshiriladi. Jami xarajatlarning deyarli 70 foizi bank kreditlari hisobidan 
bo‘lsa-da, budjetdan tashqari jamg‘armalar mablag‘lari umumiy xarajatlarning bir foizidan kamini tashkil etadi. 
Bu holat, albatta, innovatsion loyihalarning yuqori riskli bo‘lishi va qaytim ehtimolining pastligi bilan bog‘liq. Shu 
sababli, Belorussiyada venchurli moliyalashtirishni rivojlantirish bo‘yicha ishlar olib borilmoqda.

2021-yilda O‘zbekiston yalpi ichki mahsuloti 734,6 trln. so‘mni tashkil etdi va 2020-yilga nisbatan  
21,9 foiz o‘sishga erishdi. YAIM kishi boshiga 2,9 mln. so‘mni tashkil etdi. 2014–2021-yillarda O‘zbekiston 
Respublikasining yalpi ichki mahsuloti va tijorat banklari kreditlarining hajmi o‘sish tendensiyasini namoyon 
etdi. Iqtisodiyotning real sektoriga yo‘naltirilgan kredit qo‘yilmalari hajmi o‘tgan yilga nisbatan 17 foizga oshib, 
2021-yil holatiga 326,4 trln. so‘mga yetdi, bu esa kreditlarning YAIMga nisbatan darajasi 44 foizni tashkil etishini 
anglatadi. Xalqaro tajriba kuzatilsa, YAIMga nisbatan kreditlar hajmi Avstraliyada 190 foiz, Niderlandiyada  
279 foiz, Buyuk Britaniyada 170 foiz va AQShda 150 foizdan ortiqni tashkil etadi. Bundan quyidagi xulosani 
qilish mumkin: mamlakatimizda ajratilayotgan kreditlar sezilarli darajada oshayotgan bo‘lsa-da, xalqaro tajriba 
bilan solishtirilganda hali yetarli darajada emas.

O‘zbekistonda texnologiya va innovatsion tizim yetarli darajada rivojlanmagan. Texnologik jarayonlar 
bugungi kunda oldingi darajada emas, shu sababli xorijdan yangi bilimlar va texnologiyalarni jalb qilish hamda 
o‘zlashtirish muhim ahamiyat kasb etmoqda. Xorijiy investitsiyalarni jalb qilish va xorij texnologiyalarini o‘zlash-
tirish davlatning innovatsiya siyosatidagi asosiy ustuvor yo‘nalishlardan biri bo‘lib qolmoqda. O‘zbekiston iqti-
sodiyoti uchun innovatsiyalarni o‘zlashtirish va moslashtirish dolzarb ahamiyatga ega.

Bugungi kunda kichik biznes subyektlarining rivojlanishi, zamonaviy xizmatlar ko‘rsatishi va raqobatbar-
dosh mahsulotlarni ishlab chiqarishi uchun davlat tomonidan bir qancha ijobiy ishlar olib borilmoqda, shu-
ningdek, ularni qo‘llab-quvvatlash va moliyaviy yordam ko‘rsatishga katta e’tibor berilmoqda.

Mamlakatimizda kichik innovatsion biznes subyektlarini moliyalashtirish tizimi bo‘yicha yaxlit tasavvur hali 
shakllanmagan. Mablag‘ga ega yirik korxonalar kichik innovatsiya korxonalari loyihalariga qiziqish bildirma-
yapti. Innovatorlar esa kredit muddati qisqaligi, foiz stavkalarining yuqoriligi va garov ta’minotining yo‘qligi 
tufayli kredit olishdan tortinishmoqda. Moliyalashtirishning yetishmasligi bu muammoning faqat bir tomoni, 
shuningdek, mablag‘larni qanday taqsimlashni bilish ham zarur.

Ammo, 2017-yilda qabul qilingan O‘zbekiston Respublikasini rivojlantirishning ustuvor yo‘nalishlari 
doirasida innovatsion yo‘l orqali iqtisodiyotni rivojlantirish strategiyasi belgilab berilishi natijasida, tijorat bankla-
rining innovatsion faoliyat bilan shug‘ullanadigan korxonalar bilan ishlashga bo‘lgan manfaatdorligi oshdi. 
Banklar innovatsion loyihalarni moliyalashtirish mexanizmlarini takomillashtirish zaruriyati paydo bo‘ldi.

X U L O S A  V A  T A K L I F L A R
Kichik biznes subyektlarining innovatsion loyihalarini moliyalashtirishda tijorat banklarining rolini oshirish 

bo‘yicha quyidagi umumlashtirilgan taklif va tavsiyalar ishlab chiqildi:
Respublika tarmoqlarini modernizatsiya qilishda, ayniqsa, innovatsion ahamiyatdagi investitsiya loyihala-

rini banklar tomonidan moliyalashtirishda loyihaviy moliyalashtirish usulidan foydalanish ko‘lamini kengaytirish 
uchun banklarning o‘z aktivlari hajmini oshirish zarur.

Tijorat banklarining kichik biznes subyektlarining investitsion loyihalarini aniqlash, baholash va boshqarish 
bo‘yicha yangi uslubiyatni ishlab chiqish muhim.

Tijorat banklarining investitsion loyihalarni moliyalashtirish mexanizmini takomillashtirishda asosiy e’tibor 
innovatsion loyiha hujjatlarini ekspertizadan o‘tkazish tartibini takomillashtirishga qaratilishi lozim. Loyihalarni 
faqat iqtisodiy ko‘rsatkichlar bilan emas, balki sifat jihatidan ham samaradorligini baholash mexanizmini joriy 
qilish maqsadga muvofiq bo‘ladi.

